ҰҚЫПТЫ ӘЙЕЛ
Бір емес, екеу емес, көп айтыпты,

Әңгіме ететұғын деп айтыпты.

Дүниенің ең артығы жалғандығы – 

Нәрсе[сі] үш-ақ түрлі деп айтыпты.
Біреуі  - жақсы болсын жатар орның,
Түзеп бақ үй-жайыңды күні бұрын.

Қош, жақсыны арлыззат – тура қыл үй,

Адамның артылтады ғақыл-ойын.
Екінші – тәтті (тәтлі) болсын ішер асың,

Ұмытылып, шауып тұрсын ықыласың.
Бір жанды күтпегенде, неге пайда,

Бар ма еді өз жаныңда – өзің қасың?!

Суымен (шуымен) қандыр мейман тойдың-дағы,

Бастадың, неге қайтып, қойдың-дағы?!
Жалғанның ең артығы, ойлап тұрсаң,

Жарыңыз жақсы болса қойныңдағы!

Сыйлайды жақсы қатын алған байын,

Түрлентіп сыпырады тұрған жайын.
«Қиғаш қас» - деген сөз әуел бастан,

«Күтемін, тәубе – деген, бір өз байын!»
Даяр тұрар ер-тоқым мінсе атқа,

Байын сыйлап жетеді ол мұратқа.

Қолтықтан көтереді, атын ұстап,

Құдай сондай жолықтырып халал зат[қа].

Келгенін бала деген тістен байқап,

Ішкен асын береді бетін шайқап.

Жатса, даяр тұрады өз қасында,

Әдеппен шешеді етік-байпақ.

Мұнан кейін салады көрпе, төсек,

Бай, кедей, жақсы, жаман – қылмас есеп.
Кәрі-жас маңдайыңа тап болған соң,

Артынан сол қатынның ермес өсек.

...Жаяды жайнамазын құбылаға,
Азан айтып, такбір оқыр бір Аллаға!

Табысқа, таһил намазын, болғаннан соң,
Ішер ас келеді, даяр боп құзырына.

Отырар орнын сабыр көрпе жазып,

Жуады аяқ-табақ, ішкен қасық.

Шай самауыр лаззат тағам ішкен шақта,

Отырса қасыңызда сұхбаттасып.
Алған жарың осылай болса керек,

Ғылым, білім, өнерлі, болса зерек.

Ерлерін сондай қатын тәрбиелесе,
Жалғанның азы-көбі неге керек?!

Иман табар сол қатын қылған істен,

Қызметіне тік тұрса ерте-кештен!

Қылған ісі орынша (орнына) бажай келсе,
Ерлері тасып сонда күйге түскен.

Ишарат – айта салған бұл бір сөзім,

Айырман сондай жаннан екі көзім.

Жақсы әйел ерге несіп бола қалса,
Кім қияр сол қатынның басқан ізін?! 
(Мәшһүр-Жүсіп Көпейұлы. Шығармалары. 4-том. –Павлодар, «ЭКО» ҒӨФ, 2004. -535 бет. 212-214-б.б.)
САЛЫҚТЫҚ-ДЕРТ
Кіршіктен тап-таза ғып үсті-басын,

Қылшықтан жырақ қылып ішкен асын.
«Осындай тәрбиемен тұрса зайып,

Жігіттің бекер өтті, - деме жасын!»

Алуға лайық қой мұның тілін,

Өзінен табылған соң нағыз білім.
Біреудің душар қылса бағына еніп,

Иражатпен өткізген ай мен жылын.

Ал енді кез боп қалса жаман қатын,
Білдірер пиғылынан есек затын.

Жыландай сүйір тілмен шағып-шағып,

Күннен-күн арылтпай ма кесапатын?!

Сөз айтса, қолсырнайдай тақылдайды,
Өз сөзін өзі қори мақұлдайды.

Бір шаруа бір кішкене біте қалса,
«Қылдым!» -деп, суыр[дың] айғырындай шақылдайды.

Қайда жаман қатын отырар бойын күтіп,

Үй ішінде байына күңк-күңк етіп:

«Тамақ кем, сен тауып бермесең де,

Бір күні мен кетермін күңірентіп!»
[Тамақ] қылса, үй ішін тұмандатқан,

Іс қылса былықтырар құдай атқан!
Ыдысы қи, тезекпен аралас боп,

Домалап әрбір жерде құман жатқан.

[Жа]ман қатын өзін-өзі ол көтерер,
Ғырырдан теріп байына сөзін берер.
Жақсы қатын, кәнеки, кім де барып,

Өзін-өзі сыбырлап мақтап жүрер.

[Бірде] тас, бірде май боп шайнек (суы) [жатқан],

Обалға жігіт адам сонан батқан.

[Ү]стелдің аппақ ұнға кірі жұғып,

Бауырсағы күйік болар сеніп (сынып) қатқан.

Бір үйде екеу болса жаман қатын,

Тағы да мен сөйлейін кесапатын.

Ішімен бір-біріне ерегесіп,

Сөйлесем тауыса алман [машақатын].

[Ү]стін табақ, етегін орамал ғып,
Семіртіп әр мүшесін жуандатқан.

Енесі барды-жоқты сөзбен жұптап (йұптап),

Мейірімсіз, сараң қулар қуаң тартқан.

Бір үйде бірдей болса екі қатын,

Олардың мен сөйлейін ар-ұятын.
Менменсіп бір-бірінің тілін алмай,

Қағазға жазсам сыймас хикаятын.

Сонымен осы сөзді тоқтатайын,

Жаманның әркім білер әрбір жайын.

Қатынның айттым біраз әңгімесін,
Көп сөйлеп мұнан [әрі] не қылайын?! 
(Мәшһүр-Жүсіп Көпейұлы. Шығармалары. 4-том. –Павлодар, «ЭКО» ҒӨФ, 2004. -535 бет. 215-216-б.б.)

ИТ-ДҮНИЕ
Ит дүние,  мұнша неге олақ болдың,

Ұстауға құйрық-жал жоқ, шолақ болдың.

Дүниеде жолдас болған достарыңның
Ит дүние, бәрін бірдей тонап болдың!

Ит дүние, ойлап тұрсам, диуанасың,

Кеш тұрып, ерте жатсам, суаласың.

Ілескен достарыңды отқа итеріп,

Шапақтап екі алақан,  қуанасың!

Ит дүние, кәне, сенің болған жерің,
Әрқашан жақсыларға қонған жерің!

Жібердің Қарынбайды жер түбіне,

О, пәлі, кәне, сенің онған жерің?!

Ит дүние, залымдарға жолдас па едің,
Жақсыға, жақсы болса, қонбас па едің?!

Ғалы мен пайғамбарға жоламайсың,

Мен сені сонан соң-ақ: «Оңбас!» - дедім.

Ит дүние,  талайлардың көзін ойдың,

Мен саған сонан соң-ақ әбден тойдым!
Жаннатқа ақымақты кіргізе алмай,

Апарып жер ортаға дел-сал  қойдың.

Ит дүние, жарға ойнаған лақтайсың,
Толқыған, кетеріңде, сынаптайсың!

Алланың береріне кез келсе егер,

Тасыған таудан аққан бұлақтайсың!

(Мәшһүр-Жүсіп Көпейұлы. Шығармалары. 4-том. –Павлодар, «ЭКО» ҒӨФ, 2004. -535 бет. 226-б.)

МҰҢ 
Түсіпті кәріплікке (ғырыблікке) бұл басымыз,
Тыйылмай ертеңді-кеш көз жасымыз.
Жалғызлық басқа түскен уақтысында

Көлеңке болып бізге жолдасымыз.

Еңбегім, кетемісің текке зая,
Жараттың қандай күнде, бар құдая?!

Паналап барар жерің болмаған соң,

Жапалақ басымызға болған сая.

Біз түстік кәріплікке жасымыздан,

Кетпеген бүрге, шыбын қасымыздан.

Болмаса құйынменен ұшқан тозаң,
Айналып, кім толғанар басымыздан?!

Кір киім, болдық ашна кіршікті асқа,

Жай болып: көзің-ғамға, көзің жасқа!
Бізлерге кәріплікте жетсе қаза,

Кім жылар жаға жыртып таңнан басқа?!

Көз жасың, - бар тапқаның, қолда барың,

Қалмаған бойда титтей ұят-арың.
Жеріңде қандайыңды көрген жан жоқ,

Шағасың кімге барып мұң мен зарың?!

Көңіліміз үшбу күнде жерден төмен,
Қараңғы, қайғы басып, болған түннен.

Құданың әр не болса, салғаны дүр,

Көреміз енді мұны, айтшы, кімнен?! 
(Мәшһүр-Жүсіп Көпейұлы. Шығармалары. 4-том. –Павлодар, «ЭКО» ҒӨФ, 2004. -535 бет. 266-б.)

